歡喜做環保

演講：張邵棻  指導：蔡麗珠、蔡政良
    各位評判老師、各位來賓逐家好，我是第OO號，今仔日欲演講的題目是『歡喜做環保』
    環保、環保，有人感覺這是一件離咱很遠的代誌，地球發燒啊，有人說：就留予政府去煩惱，百姓哪有什麼步數倘展，有，有撇步，我來講給大家聽，講到環保，毋哪是現代人應該有的智識，嘛是生活的一部分，撇步就是對家己厝裡做起。

    先來講糞埽減量，佇阮兜是做甲真起工，三頓的菜尾是盡量窮予了，毋倘討債，菜葉仔、果子皮這寡會爛个物件，先瀝水瀝予乾，才不會生霉變臭。倘用的物件毋通烏白丟，會當資源回收擱再利用，塑膠類、銅管仔、玻璃矸，抑是紙，應該洗予清去擱分類，看是欲交予清潔隊，抑是賣予古物商，返勢擱會當趁淡薄仔所費，一兼二顧，摸蜊仔兼洗褲。
    煞落來講著儉電。這佇阮兜是所有个人隨時愛注意的一項工作！不管是房間、客廳，抑是灶腳，人若不佇遐，就一定愛佮電火禁掉。欲開冰箱的時，要先想好欲提啥，遮抹開開關關，毋但冰箱抹當保冷，而且擱浪費電。另外，那是出門，厝裡的電器攏愛甲插頭拔掉，毋那省錢、安全擱兼環保。
    擱來是儉水。逐工洗身軀、洗衫偆落來个水，阮會留落來沖便所、溜土腳。阿爸擱替厝裡水道頭安省水設備，手盤小可撥一下水就停，衛生擱珍惜水資源，另外浴間仔个馬桶，阿爸佇買厝个時就注文用二段式沖水，雖然價數有卡貴，但是省水擱好用，人講好天，著存雨來糧，勤儉毋才有底！ 
    擱來，舊裳、舊褲要做回收，使用省電的電火、電器，選擇對環境有利商品，出門時會當坐公車、火車，利用大眾交通工具，減少開車來省能源，這攏是阮个環保小撇步。雖然一開始，家裡面大細漢有人會袂記哩做，嘛有人會嫌麻煩，但是做久就習慣啊。

    地球干焦一個，毋倘眼睛金金放伊咧破病，咱對生活周圍的一切，嘛著愛關心才著。一的食米毋知米價的人，是無法度佇社會上佮人徛起。生活佇現此時的環境內底，閣有真濟代誌需要咱去關心。一枝草，一點露，近報佇家己，遠報佇子孫，希望大家攏會當歡喜做環保，留予後代子孫一个擱卡好，擱卡美麗个世界！我的演講到遮結束，多謝逐家。
